
Yfirlit frjómælinga í Reykjavík sumarið 2009 
 
Mælingar stóðu yfir frá 15. apríl til 30. september, eða í samtals 169 daga. Í ár gengu mælingar 
næstum hnökralaust fyrir sig. Skömmu eftir að mælingar hófust eða mánudaginn 20. apríl gerði mikið 
úrhelli og virðist rafmagn hafa slegið út. Þegar komið var að gildrunni tæpri viku síðar reyndist ekkert 
sog og af ummerkjum að dæma hafði það dottið út strax þann 20. um kl. 19. 

Heildarfjöldi frjókorna varð 3911; 1958 grasfrjó, 394 birkifrjó, 193 asparfrjó og 276 súrufrjó. Frjókorn 
ýmissa tegunda sem jafnan ber lítið á voru 1090. Að þessu sinni er þar um að ræða 28 frjó- og gróhópa 
(sjá töflu). Enginn þeirra reyndist vera með yfir 5% frjókorna en fjórir voru með yfir 2%. Þetta voru 
hóparnir víðifrjó, furufrjó, netlufrjó og frjó af rósaætt. Langalgengast er að hver hópur sé um eða undir 
1%. 

Tafla. Frjó- og grógerðir í Reykjavík sumarið 2009, raðað eftir magni. 
Fyrstu frjókornin komu í gildruna 17. 
apríl. Það voru birki- og víðifrjó. 
Birkifrjó mældust aftur þann 19. apríl 
og 7. maí en samfellt frá 16. maí. Þessi 
snemmbornu birkifrjó hafa líklega 
borist með háloftavindum frá megin-
landi Evrópu, þar sem íslenska birkið 
blómstraði fyrst upp úr miðjum maí. 

Asparfrjó mældust dag og dag frá 29. 
apríl en voru samfellt í lofti frá 6. til 
25. maí. Þau urðu færri en undanfarin 
tvö ár en samt vel yfir meðallaginu 
sem er 82 frjó í rúmmetra lofts. Há-
mark asparfrjóa kom 16. maí þegar 
frjótalan reyndist 62. 

Birkifrjó hafa ekki verið jafnfá síðan 
vorið 2002 og reyndust nokkuð færri 
en í meðalári. Frá og með 16. maí voru 
þau sleitulaust í lofti til 11. júní eða í 
tæpar fjórar vikur en eftir það komu 
þau stopult fyrir. Sé hins vegar stuðst 
við þrengstu skilgreiningu frjótíma 
telst tímabil birkifrjóa hafa staðið yfir í 
tvær vikur, þ.e. frá 17. til 30. maí. 
Hámark birkifrjóa kom 28. maí þegar 
frjótalan náði 37. Heildarfjöldi reynd-
ist 394. 

Eitt grasfrjó mældist í lok maí en frá 3. 
júní mældust þau nær sleitulaust fram 
yfir 20. ágúst. Frjótímabilið fór hægt 
af stað sé miðað við sl. tvö sumur. Það 
var komið undir lok júní þegar 
frjótalan fór yfir 10. Mest var um 
grasfrjó í júlí, 1419. Þau hafa aðeins 

einu sinni áður mælst fleiri í júlí en það var sumarið 1991 þegar ríflega 2000 grasfrjó mældust. Fæst 
voru þau í september 16 talsins. Í júní urðu þau 119 og 403 í ágúst. Grastímabilið telst hafa staðið yfir 
í 79 daga þegar horft er til þess hvenær grasfrjó voru samfellt í lofti, eða frá 3. júní til 21. ágúst. Hins 

Frjó- eða grógerð Latneskt heiti 
Fjöldi frjókorna 

í m
3
 lofts 

gras Poaceae 1958 
birki Betula 394 
túnsúra o.fl. Rumex 276 
ösp Populus 193 
fura Pinus 151 
rósaætt Rosacaeae 150 
víðir Salix 110 
netla Urtica 83 
yllir Sambucus 73 
stör Carex 70 
elfting Equisetum 69 

fífill 
Compositae 
Cichorideae 

34 

lyng Ericales 32 
kattartunga o.fl. Plantago 27 
mjaðjurt Filipendula 26 
maðra Galium 25 
sóley Ranunculus 21 
beitilyng Calluna 18 
brjóstagras Thalictrum 17 
burknar Filicales 16 
sveipjurtaætt Umbelliferae 16 
óþekkt gró Trilete spore 11 
einir Juniperus 10 
sefætt Juncaceae 9 
körfublóm, tungukrýnd Aster 7 
ölur Alnus 7 
greni Picea 5 
belgjurtir Leguminosae 3 
krossblómaætt Cruciferae 3 
barnamosi Sphagnum 2 
hjartagrasætt Caryophyllaceae 1 
mosajafni Selaginella 1 
óþekkt/ógreinanleg frjó incognito 93 



 

vegar þegar þrengsta skilgreining á frjótíma er notuð verður tímabilið 35 dagar, eða frá 3. júlí til 6. 
ágúst. Frjótala grasa varð hæst 200 þann 20. júlí og sjö sinnum fór frjótalan yfir 100 þetta sumar, sex 
sinnum í síðari hluta júlí og einu sinni í ágúst. Heildarfjöldi grasfrjóa varð 1958 sem er ríflega 
meðallag áranna 1988–2008. 

Fyrsta súrufrjóið mældist 29. maí en frá 4. júní mældust þau nær samfellt fram undir júlílok. Tíu 
súrufrjó komu í frjógildruna í ágúst. Frjótalan fór hæst í 19 þann 4. júlí. Allt í allt komu 276 súrufrjó í 
gildruna þetta sumarið, sem er undir meðallagi áranna 1988–2008, en fjöldi súrufrjóa á því tímabili 
spannar allt frá 181 (sumurin 1999 og 2006) upp í 475 (1997). 

Heildarfrjómagn og skipting í helstu frjógerðir 1988 - 2009

Frjóríkasti mánuður sumarsins var júlí með 1865 frjókorn í rúmmetra lofts en apríl reyndist sá rýrasti 
með 21, 40 mældust í september. Maí, júní og júlí voru allir yfir meðallagi, apríl var í tæpu meðallagi 
en ágúst og september hins vegar ríflega hálfdrættingar við meðallagið. Sumarið 2009 er yfir 
meðallagi hvað heildarfrjómagn varðar, en sjö sumur hafa verið frjóríkari (sjá súlurit hér fyrir ofan). 

Þegar litið er á sumarið sem heild fóru að jafnaði 23,1 frjókorn um hvern rúmmetra andrúmslofts í 
Reykjavík, heldur fleiri en í meðalári. Hæsta samanlögð frjótala kom 20. júlí þegar 211 frjókorn 
reyndust í rúmmetranum, en á þeim tíma voru grasfrjó í hámarki. Frjókorn mældust hvern dag frá 4. 
maí til 25. ágúst. Samfellt frjókornatímabil var svipað að lengd og í fyrra en hófst seinna í ár og því 
lauk einnig seinna. Óvíst er um fjölda frjókornalausra daga í apríl, þó má segja að þeir hafi verið 
a.m.k. þrír. Frjókornalausir dagar urðu einn í byrjun maí og einn í síðari hluta ágúst en ellefu í 
september. Samkvæmt veðurfarsyfirlitum Veðurstofunnar var meðalhiti allt mælitímabilið (apríl–
september) yfir meðallagi. Úrkoma var yfir meðallagi bæði í apríl og maí svo og í september. 
Úrkoman í maí dró vafalítið úr frjódreifingu hjá trjátegundunum ösp og birki sem oft hefur verið 
meiri. Hægviðri í júní gæti skýrt lágar frjótölur í þeim mánuði, mun lægri en undanfarin þrjú sumur. 

 

Í október 2009 

Margrét Hallsdóttir 

